
КОНСТИТУЦИЯ СУДЫ

БИЛГЕЛӘМӘСЕ


гражданин С.Г. Сидоровның үз конституцион хокуклары һәм ирекләре Казан шәһәр Думасының 2008 ел 17 гыйнвар № 4‑27 карары белән расланган 2008 – 2015 елларда “Казан шәһәрендә яшәү өчен яраксыз дип танылган торак фондыннан гражданнарны күчерү” Муниципаль максатчан программасының 2 бүлеге һәм 4 бүлегенең унбишенче абзацы белән бозылуга карата шикаятен карауга алудан баш тарту турында

Казан шәһәре
2014 елның 4 апреле
Татарстан Республикасы Конституция суды, суд рәисе В.Н. Демидов, судьялар Ф.Н. Баһаутдинов, Л.В. Кузьмина, Р.Г. Сәхиева, А.А. Хамматова, А.Р. Шакараев составында узган суд утырышында судья Л.В. Кузьминаның “Татарстан Республикасы Конституцион суды турындагы” Татарстан Республикасы законының 44 статьясы нигезендә гражданин С.Г.Сидоровның шикаятен алдан өйрәнеп ясаган бәяләмәсен тыңлап, Татарстан Республикасы Конституция суды

ачыклады:

1. Татарстан Республикасы Конституция судына 2014 елның 
15 гыйнварында гражданин С.Г. Сидоров үзенең конституцион хокуклары һәм ирекләре Казан шәһәр Думасының 2008 ел 17 гыйнвар № 4‑27 карары белән расланган 2008 – 2015 елларда “Казан шәһәрендә яшәү өчен яраксыз дип танылган торак фондыннан гражданнарны күчерү” Муниципаль максатчан программасының 2 бүлеге һәм 4 бүлегенең унбишенче абзацы белән бозылуга карата шикаять белән мөрәҗәгать итте.

Шикаятьтән һәм аңа теркәлгән документ күчермәләреннән күренгәнчә, өч бүлмәсенең берсендә гариза бирүче яшәгән торак йорт Казан шәһәр администрациясе башлыгының 2000 ел 26 гыйнвар № 116 карары белән даими яшәү өчен яраксыз (тузган) дип танылган. Аның бүлмәсенең торак мәйданы 11,3 кв. метр. Бу торак йортның бүтән ике бүлмәсендә яшәүче гражданнар гариза бирүченең гаилә әгъзалары түгел.
Казан шәһәре Вахитов район судының 2006 ел 16 октябрь карары белән Казан шәһәре муниципаль берәмлеге Башкарма комитетына гражданин С.Г. Сидоровка санитар һәм техник таләпләргә ярашлы, уңайлыклы тору урыны бирү бурычы йөкләнгән. Казан шәһәре Вахитов район судының шул суд карарын аңлату турындагы 2007 ел 6 декабрь билгеләмәсендә исә гариза бирүчегә ул элек биләп торганга тәңгәл тору урыны, ягъни мәйданы 11,3 кв. метрдан ким булмаган аерым бүлмә бирелергә тиеш, диелгән. Шул суд карарын үтәү йөзеннән Казан шәһәре муниципаль берәмлеге Башкарма комитеты гражданин С.Г. Сидоровка яшәү өчен бүлмәләр тәкъдим иткән, ә ул, аларның теләсә кайсына күченгән очракта да үзенең торак шартлары шактый начарая дип санап, алардан баш тарткан.

Казан шәһәр Думасының 2008 ел 17 гыйнвар № 4‑27 карары белән 2008 – 2015 елларда “Казан шәһәрендә яшәү өчен яраксыз дип танылган торак фондыннан гражданнарны күчерү” Муниципаль максатчан программасы расланган. Мәгәр, гариза бирүченең әйтүенчә, ул бүгенге көндә шул программага ярашлы рәвештә уңайлыклы тору урынына күчерелмәгән.
Гражданин С.Г. Сидоров күрсәткәнчә, Казан шәһәре муниципаль берәмлеге Башкарма комитетының аның мөрәҗәгатьләренә биргән җавапларыннан, ул әлеге Муниципаль максатчан программа буенча уңайлыклы тору урынына күчерелә алмый, чөнки ул яшәгән торак йорт күп фатирлы түгел, дигән нәтиҗә чыга. Шунлыктан, шикаять бирүченең фикеренчә, бәхәс ителүче Муниципаль максатчан программаның 2 бүлегендәге яшәү өчен яраксыз дип табылган торак йортларга карата булган төп максат һәм бурычлар күп фатирлы булмаган йортларга да кагыламы, дигән мәсьәләдә билгесезлек бар.

Моннан тыш, гражданин С.Г. Сидоров билгеләп үткәнчә, Казан шәһәре муниципаль берәмлеге Башкарма комитетының җавапларында тузган торак йортларда яшәүче гражданнарны уңайлыклы торакка Казан шәһәре муниципаль берәмлегенең финанс ресурсларына таянып кына күчерү мөмкин түгел, һәм бу мәсьәлә Татарстан Республикасында андый гражданнарны конкрет финанслау күләмнәре белән күчерү программасы кабул ителгән очракта гына чишелергә мөмкин, дип күрсәтелгән. Шуңа бәйле рәвештә ул, бәхәс ителүче Муниципаль максатчан программаның 2 бүлеге Казан шәһәре муниципаль берәмлегенең җирле үзидарә органнарына шул программа кысаларында яшәү өчен яраксыз дип танылган торак йортларда яшәүче гражданнарны күчерү буенча үз өсләренә 
алган иҗтимагый-хокукый йөкләмәләрен үтәмәскә мөмкинлек бирә, дип саный.

Дәгъвә ителүче Муниципаль максатчан программаның 4 бүлегенең унбишенче абзацы яшәүгә яраксыз тору урыннарында яшәүче гражданнарга яшәү торагы бирү тәртибе теге яки бу корылманы юк итү һәм/яки реконструкцияләү чираты белән билгеләнә, дип күрсәтә. Гражданин С.Г. Сидоровның күрсәтүенчә, әлеге Муниципаль максатчан программада андый чират билгеләнмәгән һәм анда аны билгеләүче нинди дә булса хокукый актка юнәлтмә дә юк. Шунлыктан, бәхәс ителүче Муниципаль максатчан программаның 4 бүлегенең унбишенче абзацы, аның фикеренчә, яшәүгә яраксыз тору урыннарында яшәүче гражданнарга тору урыннарын башбаштак рәвештә бирүгә юл куя.

Әйтелгәннәр нигезендә гражданин С.Г. Сидоров Татарстан Республикасы Конституция судыннан Казан шәһәр Думасының 2008 ел 17 гыйнвар № 4‑27 карары белән расланган 2008 – 2015 елларда “Казан шәһәрендә яшәү өчен яраксыз дип танылган торак фондыннан гражданнарны күчерү” Муниципаль максатчан программасының 2 бүлеген һәм 4 бүлегенең унбишенче абзацын Татарстан Республикасы Конституциясенең 28 статьясына (беренче һәм икенче өлеш), 29 статьясына (беренче өлеш), 55 һәм 58 статьяларына (икенче өлеш) туры килми дип тануны сорый.
2. Дәгъвә ителүче Муниципаль программаның 2 бүлеге билгеләгәнчә, программаның төп максаты булып яшәү өчен яраксыз дип танылган тору урыннарында яшәүче гражданнарны уңайлыклы торак белән тәэмин итү тора. Бу норма шулай ук Муниципаль максатчан программада чишелә торган төп бурычларны билгели, аларга исә, аерым алганда, гражданнарны яшәү өчен яраксыз торак фондтан күчерүнең шартларын әзерләү һәм механизмнарын төзү; гражданнарны яшәү өчен яраксыз тору урыннарыннан күчерү өчен уңайлыклы торак төзү максатларында финанс һәм инвестиция ресурсларын формалаштыру; гражданнарны яшәү өчен яраксыз торак фондыннан күчерү өчен торак фондын формалаштыру керә.

Шикаятькә беркетелгән документ күчермәләреннән, шулай ук Казан шәһәре муниципаль берәмлеге Башкарма комитетыннан алынган белешмәдән С.Г. Сидоров яшәгән торак йортның, аның дәлилләренә карамастан, дәгъвә ителүче Муниципаль максатчан программага кертелгәнлеге күренә. Ләкин, финанслау юклыктан, әлеге Муниципаль максатчан программага ярашлы рәвештә күчерүгә ниятләнгән торак йортларның исемлекләре расланмаган, һәм тузган торак йортларда яшәүчеләрне күчерү башкарылмаган. Бу күп фатирлы йортларга да, күп фатирлы булмаган йортларга да тигез дәрәҗәдә карый. Шул ук 
вакытта, бәхәс ителүче программаның нигезләмәләре шикаять бирүчегә карата да, охшаш йортларда яшәүче бүтән гражданнарга карата да кулланылмаган.

Яшәүгә яраксыз тору урыннарында яшәүче гражданнарны бәхәс ителүче Муниципаль максатчан программага ярашлы рәвештә уңайлыклы тору урыннарына күчерүнең мөмкин булмавына күрсәтеп, Казан шәһәре муниципаль берәмлеге Башкарма комитеты программаның нормаларына түгел, ә финанслау юклыкка сылтана. Әлеге Муниципаль максатчан программаның 2 бүлегенең эчтәлегеннән шулай ук җирле үзидарә органнары андый гражданнарны бары тик Татарстан Республикасында тузган торак йортларда яшәүчеләрне күчерүнең конкрет финанслау күләмнәре булган программасы кабул ителгән очракта гына күчерә алалар, дигән нәтиҗә килеп чыкмый.

Шулай итеп, гариза бирүче тарафыннан шикаять ителүче Муниципаль максатчан программаның 2 бүлегенең Татарстан Республикасы Конституциясенә туры килмәвен тану таләбе әлеге норманың эчтәлеген бәяләүгә түгел, ә Казан шәһәре муниципаль берәмлеге җирле үзидарә органнарының шул программа кысаларында яшәү өчен яраксыз дип табылган торак йортларда яшәүче гражданнарны күчерү буенча 
үз өсләренә алган иҗтимагый-хокукый бурычларын үтәмәве 
сәбәпләрен, ягъни факттагы хәлләрне тикшерүгә кайтып кала. Мәгәр, бу мәсьәләне чишү Татарстан Республикасы Конституция суды компетенциясенә керми, бу Татарстан Республикасы Конституциясенең 109 статьясында һәм “Татарстан Республикасы Конституция суды турындагы” Татарстан Республикасы Законының 3 статьясында шулай билгеләнгән.

Бәхәс ителүче Муниципаль максатчан программаның 2 бүлеге кагыйдәләре, аерым алганда, гомуми характерлы, һәм аларда җирле үзидарә органнарының яшәүгә яраксыз дип танылган тору урыннарында яшәүче гражданнарны уңайлыклы тору урыннарына күчерү буенча йөкләмәләренә кагылышлы күрсәтмәләр юк, шуңа күрә бу норма гариза бирүченең конституцион хокукларын бозучы дип карала алмый.

Шикаять ителүче Муниципаль максатчан программаның 4 бүлегенең унбишенче абзацы яшәүгә яраксыз тору урыннарында яшәүче гражданнарга тору урыннары бирүнең тәртибен билгели. Мәгәр, андый гражданнарны әлеге Муниципаль максатчан программага ярашлы рәвештә күчерү башкарылмаганга күрә, гариза бирүченең конституцион хокуклары һәм ирекләре бәхәс ителүче бу норма белән бозыла алмаган. Шулай итеп, шикаять бу өлештә “Татарстан Республикасы Конституция суды турындагы” Татарстан Республикасы Законының 100 һәм 101 статьялары белән билгеләнгән таләпләргә туры килми, шунлыктан кабул 
ителә алмый.

Гражданин С.Г. Сидоров эше буенча суд карарларының законлы һәм нигезле булуын тикшерү исә, аңа тәкъдим ителгән бүлмәләрнең яшәү өчен яраксыз дип танылган тору урыннарыннан күчергәндә бирелә торган 
тору урыннарына куела торган таләпләргә туры киләме-юкмы икәнен ачыклау кебек үк, Татарстан Республикасы Конституция суды вәкаләтенә керми.
Әйтелгәннәрдән чыгып, “Татарстан Республикасы Конституция суды турындагы” Татарстан Республикасы Законының 3 статьясына, 39 статьясының икенче өлешенең 1 пунктына, 46 статьясының беренче өлешенең 1 һәм 2 пунктларына, 66 статьясының бишенче өлешенә, 67 статьясының беренче һәм икенче өлешләренә, 69, 72 статьяларына, 73 статьясының беренче өлешенә, 100 һәм 101 статьяларына нигезләнеп, Татарстан Республикасы Конституция суды

билгеләде:

1. Гражданин С.Г. Сидоровның үз конституцион хокуклары һәм ирекләре Казан шәһәр Думасының 2008 ел 17 гыйнвар № 4‑27 карары белән расланган 2008 – 2015 елларда “Казан шәһәрендә яшәү өчен яраксыз дип танылган торак фондыннан гражданнарны күчерү” Муниципаль максатчан программасының 2 бүлеге һәм 4 бүлегенең унбишенче абзацы белән бозылуы турындагы шикаятен карауга кабул итүдән баш тартырга, чөнки, билгеләнгән таләпләргә ярашлы рәвештә, шикаять кабул ителмәле түгел, ә анда куелган сорауларны хәл итү Татарстан Республикасы Конституция суды вәкаләтенә керми.

2. Татарстан Республикасы Конституция судының әлеге шикаять буенча Билгеләмәсе катгый һәм шикаять ителгесез.

3. Әлеге Билгеләмәнең күчермәсен гражданин С.Г. Сидоровка, Казан шәһәр Думасына, шулай ук Казан шәһәре муниципаль берәмлеге Башкарма комитетына җибәрергә.

4. Әлеге Билгеләмә “Татарстан Республикасы Конституция суды хәбәрләре”ндә басылып чыгарга тиеш.

